
a
ສາທາລະນະລັດ ປະຊາທິປະໄຕ ປະຊາຊົນລາວ
ສັນຕິພາບ ເອກະລາດ ປະຊາທິປະໄຕ ເອກະພາບ ວັດທະນະຖາວອນ
ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ
             ເລກທີ​        /ຄຄຊ
                                                                           ນະຄອນຫຼວງວຽງຈັນ, ວັນທີ  

ຂໍ້ຕົກລົງ

ວ່າດ້ວຍການ​ຈັດ​ຕັ້ງ ​ແລະ ການ​ເຄື່ອນ​ໄຫວ​​
ຂອງສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ 
· ອີງຕາມ ກົດໝາຍ​ວ່າ​ດ້ວຍຫຼັກຊັບ (ສະບັບປັບປຸງ) ສະບັບເລກທີ 79/ສພຊ ລົງວັນທີ 3 ທັນວາ 2019​;
· ອີງຕາມ ດຳລັດວ່າດ້ວຍການຈັດຕັ້ງ ແລະ ການເຄື່ອນໄຫວຂອງທະນາຄານແຫ່ງ ສປປ ລາວ ສະບັບເລກທີ 679/ນຍ ລົງວັນທີ 22 ທັນວາ 2021;
· ອີງ​ຕາມ ດຳລັດວ່າ​ດ້ວຍການ​ຈັດ​ຕັ້ງ ​ແລະ ການ​ເຄື່ອນ​ໄຫວ​ຂອງຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ສະບັບ​ເລກທີ 291/ນຍ, ລົງ​ວັນ​ທີ 5 ເມສາ 2021;
· ອີງຕາມ ໜັງສືສະເໜີຂອງສໍານັກງານຄະນະກໍາມະການຄຸ້ມຄອງຫຼັກຊັບ ສະບັບເລກທີ 0026/ສຄຄຊ, ລົງວັນທີ 20 ເມສາ 2022.
ປະທານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຕົກລົງ:
ໝວດ​ທີ 1
ບົດ​ບັນຍັດ​ທົ່ວ​ໄປ
ມາດຕາ  1   ຈຸດປະສົງ
ຂໍ້​ຕົກລົງ​ສະບັບ​ນີ້​ກຳນົດ ທີ່ຕັ້ງພາລະ​ບົດບາດ, ໜ້າທີ່, ຂອບເຂດສິດ, ໂຄງ​ປະກອບ​ການຈັດ​ຕັ້ງ, ບຸກຄະລາ​ກອນ, ​​ແບບ​ແຜນ​ວິທີ​​ເຮັດ​ວຽກ ແລະ ຄວາມຮັບຜິດຊອບ​ຂອງ​ ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ​ຕໍ່​ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ (ຄຄຊ) ​ໃນ​ການ​ຄຸ້ມ​ຄອງ, ຕິດຕາມ ​ແລະ ກວດກາ​ວຽກ​ງານ​ຫຼັກ​ຊັບ ໃຫ້​ມີ​ປະສິດທິ​ຜົນແນໃສ່ພັດທະນາຕະຫຼາດຫຼັກຊັບຢ່າງຕໍ່ເນື່ອງ ແລະ ຍືນຍົງ ປະກອບສ່ວນເຂົ້າໃນການພັດທະນາເສດຖະກິດ-ສັງຄົມຂອງຊາດ.
ມາດຕາ  2   ທີ່ຕັ້ງ ແລະ ພາລະ​ບົດບາດ
ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຂຽນເປັນຕົວອັກສອນຫຍໍ້ວ່າ “ສຄຄຊ” ມີຊື່​ເປັນ​ພາສາ​ອັງ​ກິດແມ່ນ Lao Securities Commission Office ຂຽນເປັນຕົວອັກສອນຫຍໍ້ວ່າ “LSCO” ແມ່ນ​ກົງ​ຈັກ​ລັດ​ທີ່​ມີ​ຖາ​ນະ​ທຽບ​ເທົ່າ​ກົມ, ເປັນທັງອົງການສືບສວນ-ສອບສວນກ່ຽວກັບວຽກງານຫຼັກຊັບ; ການ​ເຄື່ອນ​ໄຫວ​ວຽກ​ງານ​ວິ​ຊາ​ສະ​ເພາະ​ແມ່ນ​ຢູ່​ພາຍ​ໃຕ້​ການ​ຊີ້​ນຳ-ນຳ​ພາ​ໂດຍ​ກົງ​ຂອງ​ຄະ​ນະ​ກຳ​ມະ​ການ​ຄຸ້ມ​ຄອງ​ຫຼັກ​ຊັບ. ສ່ວນການເຄື່ອນໄຫວວຽກງານການຈັດຕັ້ງ, ດ້ານ​ການ​ເມືອງ​-ແນວ​ຄິດ ແລະ ງົບປະມານ ​ແມ່ນ​ຢູ່​ພາຍ​ໃຕ້​ການ​ນຳ​ພາ​ຂອງ​ທະ​ນາ​ຄານ​ແຫ່ງ​ ສ​ປ​ປ ລາວ ຕາມ​ລະ​ບຽບ​ການທີ່​ກ່ຽວ​ຂ້ອງ. 
ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ມີ​ພາລະ​ບົດບາດເປັນເສນາທິການໃຫ້ແກ່ຄະນະ​ກຳມະ ການ​ຄຸ້ມ​ຄອງ​ຫຼັກ​ຊັບ​ໃນ​ການຄຸ້ມຄອງ, ຕິດຕາມກວດກາວຽກງານຫຼັກຊັບ ​ເພື່ອ​ເຮັດ​ໃຫ້ການ​ເຄື່ອນ​ໄຫວ​ວຽກ​ງານ​ດັ່ງກ່າວ ມີ​ຄວາມ​ສະຫງົບ, ​ເປັນ​ລະບຽບ​ຮຽບຮ້ອຍ, ສອດຄ່ອງ​ຕາມ​ແນວທາງ​ນະ​ໂຍບາຍ​ຂອງ​ພັກ,​ ກົດ     ໝາຍ, ລະບຽບການ ​ແລະ ແຜນ​ພັດທະນາ​ເສດຖະກິດ-ສັງຄົມ​ຂອງ​ລັດຖະບານ ໃນ​ແຕ່ລະ​ໄລຍະ.

ໝວດ​ທີ 2 ​
ໜ້າ​ທີ່ ​ແລະ ຂອບ​ເຂດ​ສິດ
ມາດຕາ  3   ໜ້າ​ທີ່ ​
1. ຄົ້ນຄວ້າ, ​ເຊື່ອມ​ຊຶມ ​ແລ​ະ ກຳ​ແໜ້ນ​ແນວທາງ​ນະ​ໂຍບາຍ​ຂອງ​ພັກ, ລະບຽບ​ກົດໝາຍ​ຂ​ອງລັດ, ມະຕິ​, ຄຳສັ່ງ​ຂອງ​ຄະນະກຳ​ມະ​ການຄຸ້ມ​ຄອງ​ຫຼັບ​ຊັບກ່ຽວ​ກັບວຽກ​ງານທີ່​ພົວພັນ​ເຖິງ​ພາລະ​ບົດບາດກໍ່​ຄື​ຄວາມ​ຮັບຜິດຊອບ​ຂອງ​ຕົນ ​ເພື່ອ​ຫັນ​ເປັນ​ແຜນງານ, ​ໂຄງການ ​ແລະ​ ແຜນ​ການ​ລະອຽດ​;

2. ຄົ້ນຄວ້າກ່ຽວກັບການສ້າງ ແລະ ປັບປຸງ ກົດໝາຍ ແລະ ນິຕິກໍາ ໃຕ້ກົດໝາຍທີ່ກ່ຽວຂ້ອງກັບວຽກງານຫຼັກຊັບ ເພື່ອສະເໜີຕໍ່​ຂັ້ນ​ເທິງ ພິຈາລະນາ;
3. ຄົ້ນ​ຄວ້າປະສານງານ, ​ວິ​ທີ​ການ ແລະ ຮູບ​ການ​ໃນ​ການໂຄສະນາເຜີຍແຜ່ ກ່ຽວ​ກັບ ນະໂຍບາຍ, ແຜນຍຸດທະສາດ, ກົດໝາຍ ແລະ ນິຕິກໍາ ໃຕ້ກົດໝາຍທີ່ກ່ຽວຂ້ອງກັບວຽກງານຫຼັກຊັບ ໃຫ້ແກ່ມວນຊົນ  ແລະ ພາກສ່ວນທີ່ກ່ຽວຂ້ອງ;
4. ຄົ້ນຄວ້າ​ຂຶ້ນ​ແຜນ​ງົບ​ປະ​ມານ​​​ປະ​ຈຳ​ປີ ແລະ ແຜນ​ຄວາມ​ຕ້ອງ​ການ​ດ້ານ​ບຸກ​ຄະ​ລາ​ກອນ ຂອງສຳນັກງານຄະນະກຳມະການຄຸ້ມຄອງຫຼັກຊັບ ເພື່ອ​ສະ​ເໜີ​ຕໍ່ ​ຂັ້ນ​ເທິງ ​ພິ​ຈາ​ລະ​ນາ​ຮັບ​ຮອງ; 
5. ຄົ້ນຄວ້າການສະເໜີຂໍອະນຸຍາດ, ໂຈະຊົ່ວຄາວ ແລະ ຍົກເລີກ ການອອກຈໍາໜ່າຍຫຼັກຊັບ ພ້ອມທັງຕິດຕາມກວດກາການເຄື່ອນໄຫວຂອງບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ ເພື່ອນໍາສະ  ເໜີຕໍ່ຄະນະກໍາມະການຄຸ້ມຄອງຫຼັກຊັບ ພິຈາລະນາ;
6. ຄົ້ນຄວ້າການສະເໜີຂໍ​ສ້າງ​ຕັ້ງ, ໂຈະຊົ່ວຄາວ ແລະ ຍົກເລີກ ກອງທຶນເພື່ອການລົງທຶນ ເພື່ອສະ  ເໜີຕໍ່ຄະນະກໍາມະການຄຸ້ມຄອງຫຼັກຊັບ ພິຈາລະນາ ພ້ອມທັງຕິດຕາມກວດກາການເຄື່ອນໄຫວຂອງກອງທຶນເພື່ອການລົງທຶນດັ່ງກ່າວ;
7. ຄົ້ນຄວ້າການສະເໜີຂໍອະນຸຍາດດໍາເນີນທຸລະກິດ, ໂຈະຊົ່ວຄາວ ຫຼື ຖອນໃບອະນຸຍາດດໍາເນີນທຸລະກິດຂອງບໍລິສັດຫຼັກຊັບ, ສາຂາ ແລະ ໜ່ວຍບໍລິການຂອງບໍລິສັດຫຼັກຊັບ, ບໍລິສັດບໍລິຫານກອງທຶນເພື່ອການລົງທຶນ ແລະ ສູນຮັບຝາກຫຼັກຊັບ ເພື່ອນຳສະເໜີຕໍ່ຄະນະກຳມະການຄຸ້ມຄອງຫຼັກຊັບ ພິຈາລະນາ ພ້ອມທັງຕິດຕາມກວດກາການເຄື່ອນໄຫວຂອງພາກສ່ວນດັ່ງກ່າວ;
8. ຄົ້ນຄວ້າການສະເໜີຂໍຮັບຮອງການເຄື່ອນໄຫວທຸລະກິດ, ໂຈະຊົ່ວຄາວ ຫຼື ຖອນໃບຮັບຮອງການເຄື່ອນໄຫວທຸລະກິດຂອງ ບໍລິສັດປະເມີນມູນຄ່າຊັບສິນ, ທະນາຄານດູແລຊັບສິນ,​ ບໍລິສັດກວດສອບ, ບໍລິສັດຈັດລໍາດັບຄວາມໜ້າເຊື່ອຖື, ຕົວແທນຜູ້ຖືຮຸ້ນກູ້ ແລະ ພັນທະບັດລັດຖະບານ ເພື່ອນໍາສະເໜີຕໍ່ຄະນະກໍາມະການຄຸ້ມຄອງຫຼັກຊັບ ພິຈາລະນາ ພ້ອມທັງຕິດຕາມກວດກາການເຄື່ອນໄຫວຂອງພາກສ່ວນດັ່ງກ່າວ; 
9. ຄົ້ນຄວ້າການສະເໜີ ອອກ ຫຼື ຖອນ ໃບຢັ້ງຢືນນັກວິຊາຊີບທຸລະກິດຫຼັກຊັບ, ປະກອບຄວາມເຫັນຕໍ່ການຂໍສ້າງຕັ້ງສະມາຄົມວຽກງານຫຼັກຊັບ ເພື່ອສະເໜີໃຫ້ພາກສ່ວນກ່ຽວຂ້ອງອະນຸມັດສ້າງຕັ້ງ ພ້ອມທັງຕິດຕາມ ແລະ ກວດກາການເຄື່ອນໄຫວຂອງນັກວິຊາຊີບທຸລະກິດຫຼັກຊັບ ແລະ ສະມາຄົມວຽກງານຫຼັກຊັບ;
10. ຄົ້ນຄວ້າການສະເໜີ ຂໍອະນຸຍາດດໍາເນີນທຸລະກິດ, ໂຈະຊົ່ວຄາວ ແລະ ຍຸບເລີກການດໍາເນີນທຸລະກິດຂອງຕະຫຼາດຫຼັກຊັບ ເພື່ອນໍາສະເໜີຕໍ່ຄະນະກຳມະການຄຸ້ມຄອງຫຼັກຊັບ ພິຈາລະນາ ກ່ອນນໍາສະເໜີຂໍການເຫັນດີຈາກລັດຖະບານ;
11. ຄົ້ນ​ຄວ້າ​ວິ​ທີ​ການ ແລະ ກົນ​ໄກ​ໃນການຊຸກຍູ້ ແລະ ປຸກລະດົມ ບຸກຄົນ,​ ນິຕິບຸກຄົນ ແລະ ການ ຈັດຕັ້ງປະກອບສ່ວນພັດທະນາວຽກງານຫຼັກຊັບ ໂດຍສະເພາະແມ່ນການຊຸກຍູ້ ບໍລິສັດຈາກທຸກຂະແໜງການທຸລະກິດ ເຂົ້າຈົດທະບຽນໃນຕະຫຼາດຫຼັກຊັບ;
12. ພົວພັນຮ່ວມມື ແລະ ແລກປ່ຽນຂໍ້ມູນ ຂ່າວສານກັບຕ່າງປະເທດ ແລະ ອົງການຈັດຕັ້ງສາກົນ ກ່ຽວກັບການຄຸ້ມຄອງ ແລະ ພັດທະນາວຽກງານຫຼັກຊັບ ຕາມນະໂຍບາຍ ແລະ ລະບຽບການທີ່ກ່ຽວຂ້ອງ ແລະ ການມອບໝາຍຂອງຄະນະກຳມະການຄຸ້ມຄອງຫຼັກຊັບ;
13. ສະຫຼຸບສັງ​ລວມ​ສະພາບການເຄື່ອນໄຫວຈັດຕັ້ງປະຕິບັດວຽກງານຂອງຕົນໃນ​ແຕ່ລະ​ໄລຍະ ເພື່ອ​ລາຍ​ງານ ຄະນະກຳມະການຄຸ້ມຄອງຫຼັກຊັບ ແລະ ພາກ​ສ່ວນ​ກ່ຽວ​ຂ້ອງ ຢ່າງເປັນປົກກະຕິ;
14. ຄົ້ນຄວ້າ ສາເຫດທີ່ພາໃຫ້ ເປີດ ຫຼື ບໍ່ເປີດ ການສືບສວນ-ສອບສວນກ່ຽວກັບວຽກງານຫຼັກຊັບ  ແລະ ດໍາເນີນການສືບສວນ-ສອບສວນ ພ້ອມທັງ ສະຫຼຸບລາຍງານກ່ຽວກັບຜົນການສືບສວນ-ສອບສວນ ຕໍ່ຄະນະກໍາມະການຄຸ້ມຄອງຫຼັກຊັບ ພິຈາລະນາ;
15. ຄົ້ນຄວ້າການ​ກຳ​ນົດມາດ​ຕະ​ການທາງບໍລິຫານຕໍ່ ບຸກຄົນ, ນິຕິບຸກຄົນ ແລະ ການຈັດຕັ້ງທີ່ລະ ເມີດກົດໝາຍ ແລະ ລະບຽບການທີ່ກ່ຽວຂ້ອງກັບວຽກງານຫຼັກຊັບ ເພື່ອນຳສະເໜີຕໍ່ຄະນະກໍາມະການຄຸ້ມຄອງຫຼັກຊັບ ພິ​ຈາ​ລະ​ນາ;
16. ຄົ້ນຄວ້າ ສ້າງ ແລະ ປັບປຸງ ຄູ່ມືການປະຕິບັດວຽກງານຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອສະເໜີຂັ້ນເທິງ ພິຈາລະນາ;
17. ​ຄົ້ນ​ຄວ້າ ສ້າງ ແລະ ພັດທະນາ ລະບົບເຕັກໂນໂລຊີຂໍ້ມູນຂ່າວສານ ພ້ອມ​ທັງບໍ​ລິ​ຫານລະ​ບົບ​ດັ່ງ​ກ່າວ ເພື່ອອໍານວຍຄວາມສະດວກໃຫ້ແກ່ການເຄື່ອນໄຫວວຽກງານຂອງ ສໍານັກງານຄະນະກໍາມະການຄຸ້ມຄອງຫຼັກຊັບ; 
18. ປົກປັກຮັກສາ ຂໍ້ມູນ ແລະ ສໍານວນເອກະສານ ຂອງບຸກຄົນ, ນິຕິບຸກຄົນ, ການຈັດຕັ້ງ ແລະ ຜູ້ລົງທຶນ ທັງພາຍໃນ ແລະ ຕ່າງປະເທດ ທີ່ເຄື່ອນໄຫວກ່ຽວກັບວຽກງານຫຼັກຊັບທີ່ຢູ່ພາຍໃຕ້ການຄຸ້ມຄອງຂອງຕົນ ໃຫ້ມີຄວາມປອດໄພ;
19. ຕິດຕາມ, ກວດກາ ແລະ ລົງພົບປະກຸ່ມເປົ້າໝາຍກ່ຽວກັບວຽກງານຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງໃນຂົງເຂດວຽກງານຫຼັກຊັບ;
20. ປົກປັກຮັກສາ ແລະ ບໍລິຫານການນໍາໃຊ້ຊັບສົມບັດລວມ, ວັດຖຸ, ອຸປະກອນ ຮັບໃຊ້ການ ເຄື່ອນໄຫວວຽກງານ, ຮັກສາ ຄວາມປອດໄພ, ຄວາມເປັນລະບຽບຮຽບຮ້ອຍ ແລະ ຄວາມສະອາດຈົບງາມຂອງສໍານັກງານຄະນະກໍາມະການຄຸ້ມຄອງຫຼັກຊັບ ຕາມລະບຽບການ; 

21. ປະຕິບັດໜ້າທີ່ອື່ນໆ ຕາມການມອບໝາຍຂອງ ຄະນະກຳມະການຄຸ້ມຄອງຫຼັກຊັບ.
ມາດຕາ  4   ຂອບ​ເຂດ​ສິດ
1. ອອກນິຕິກໍາໃຕ້ກົດໝາຍ ເປັນຕົ້ນ ຂໍ້​ຕົກລົງ, ຄຳ​ສັ່ງ, ​ແຈ້ງ​ການ, ຄຳ​ແນະ​ນໍາ ​ແລະ ນິຕິກໍາໃຕ້ກົດໝາຍທີ່ກ່ຽວຂ້ອງ​ກັບ​ວຽກ​ງານ​ຫຼັກ​ຊັບ ຕາມຄວາມຮັບຜິດຊອບຂອງຕົນ ແລະ ການມອບໝາຍຂອງຄະນະກໍາມະການຄຸ້ມຄອງຫຼັກຊັບ;
2. ອອກໃບອະນຸຍາດ, ​ໂຈະຊົ່ວຄາວ ແລະ ຍົກ​ເລີກ​ການ​ອອກ​ຈໍາໜ່າຍ​ຫຼັກ​ຊັບຢູ່ພາຍໃນ ແລະ ຕ່າງປະເທດ ບົນ​ພື້ນຖານ​ການຕົກລົງ​ເຫັນ​ດີຂອງ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ພ້ອມທັງຢັ້ງຢືນຜົນການອອກຈຳໜ່າຍຫຼັກຊັບ;
3. ອອກ​ໃບ​ອະນຸຍາດ, ໂຈະຊົ່ວຄາວ ແລະ ຍົກ​ເລີກ ການສ້າງຕັ້ງກອງ​ທຶນເພື່ອການລົງທຶນ ບົນ​ພື້ນຖານ​ການ​ຕົກລົງເຫັນ​ດີຂອງ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ພ້ອມທັງກຳນົດປະເພດຫຼັກຊັບ ຫຼື ຊັບສິນອື່ນ ທີ່ກອງທຶນຮ່ວມສາມາດລົງທຶນໃສ່ ແລະ ຮັບຮອງກົດລະບຽບ ຫຼື ສັນຍາຄຸ້ມຄອງບໍລິຫານກອງທຶນຮ່ວມ;
4. ອອກ​ໃບ​ອະນຸຍາດດໍາເນີນທຸລະກິດ, ​ໂຈະຊົ່ວຄາວ ຫຼື ຖອນໃບອະຍາດດໍາເນີນທຸລະກິດຂອງ ບໍ ລິສັດ​ຫຼັກຊັບ, ສາຂາ ແລະ ໜ່ວຍບໍລິການຂອງບໍລິສັດຫຼັກຊັບ, ບໍລິສັດບໍລິຫານກອງທຶນເພື່ອການລົງທຶນ ແລະ ສູນຮັບຝາກຫຼັກຊັບ ຕາມການເຫັນດີຂອງ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ;
5. ອອກໃບຮັບຮອງການເຄື່ອນໄຫວທຸລະກິດ,​ ໂຈະຊົ່ວຄາວ ຫຼື ຖອນໃບຮັບ​ຮອງ​ການ​ເຄື່ອນ​ໄຫວທຸລະກິດຂອງ ບໍລິສັດປະເມີນມູນຄ່າຊັບສິນ, ທະນາຄານ​ດູ​ແລ​ຊັບ​ສິນ, ບໍລິສັດ​ກວດ​ສອບ, ບໍລິສັດ​ຈັດ​ລໍາດັບ​ຄວາມ​ໜ້າ​ເຊື່ອ​ຖື, ຕົວແທນຜູ້ຖືຮຸ້ນກູ້ ແລະ ພັນທະບັດລັດຖະບານ ຕາມການເຫັນດີຂອງ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ;
6. ອອກໃບຢັ້ງຢືນ​, ໂຈະຊົ່ວຄາວ ຫຼື ຖອນໃບ​ຢັ້ງຢືນ​ນັກວິຊາ​ຊີບ​ທຸລະ​ກິດ​ຫຼັກ​ຊັບ;
7. ພິຈາລະນາຮັບຮອງ​ເອົາລະບຽບການກ່ຽວ​ກັບ​ການດໍາເນີນທຸລະກິດຂອງ ຕະຫຼາດ​ຫຼັກ​ຊັບ, ສູນຮັບຝາກຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງໃນຂົງເຂດວຽກງານຫຼັກຊັບ;
8. ພິຈາລະນາຮັບຮອງ​ເອົາ​ ກົດ​ຈັນ​ຍາ​ບັນຂອງ​ນັກວິຊາ​ຊີບ​ທຸລະ​ກິດ​ຫຼັກ​ຊັບ​ ຕາມ​ການສະ​ເໜີ​ຂອງ ສະມາຄົມບໍລິສັດຫຼັກຊັບ ແລະ ນັກວິຊາຊີບທຸລະກິດຫຼັກ​ຊັບ; 
9. ອອກ​ຄໍາ​ສັ່ງເປີດ ຫຼື ບໍ່ເປີດ ​ການ​ສືບສວນ-ສອບ​ສວນກ່ຽວ​ກັບວຽກ​ງານ​ຫຼັກ​ຊັບ;

10. ແຕ່ງ​ຕັ້ງຄະນະກວດກາກັບທີ່ ​ແລະ ສະເໜີຄະນະກໍາມະການຄຸ້ມຄອງຫຼັກຊັບ ພິຈາລະນາແຕ່ງ ຕັ້ງເຈົ້າໜ້າທີ່ສືບສວນ-ສອບສວນກ່ຽວກັບວຽກງານຫຼັກຊັບ;
11. ອອກ​ຂໍ້​ຕົກລົງ​ປະຕິບັດ​ມາດ​ຕະການ​ທາງ​ບໍລິຫານຕໍ່ບຸກຄົນ, ນິຕິບຸ​ກຄົນ ແລະ ການຈັດຕັ້ງທີ່​ລະ​ເມີດ​ກົດໝາຍ​​​ ແລະ ລະບຽບການກ່ຽວກັບ​ວຽກ​ງານ​ຫຼັກ​ຊັບ ບົນພື້ນຖານການຕົກລົງເຫັນດີຂອງຄະນະກໍາມະການຄຸ້ມຄອງຫຼັກຊັບ;
12. ອອກຄໍາສັ່ງໃຫ້ຜູ້ທີ່ລະເມີດລະບຽບກົດໝາຍ ເພື່ອແກ້ໄຂການລະເມີດຂອງຕົນຄືນໃຫ້ຖືກຕ້ອງຕາມການກໍານົດຂອງກົດໝາຍ ແລະ ລະບຽບການທີ່ກ່ຽວຂ້ອງ;
13. ອອກ​ຄຳສັ່ງໂຈະ ຫຼື ອະນຸຍາດ​ໃຫ້​ສືບ​ຕໍ່​ການ​ເຄື່ອນ​​ໄຫວ​ຊື້ຂາຍ​ຫຼັກ​ຊັບ​ສ່ວນໃດ​ສ່ວນໜຶ່ງ ຫຼື ທັງ​ໝົດຂອງ​ຕະຫຼາດ​ຫຼັກ​ຊັບ ເມື່ອເຫັນວ່າມີການເຄື່ອນໄຫວທີ່ລະເມີດກົດໝາຍ ແລະ ລະບຽບການທີ່ກ່ຽວຂ້ອງ ຕາມການເຫັນດີຂອງຄະນະກໍາມະການຄຸ້ມຄອງຫຼັກຊັບ;

14. ອອກ​ຄຳ​ສັ່ງໂຈະ​ການ​ເຄື່ອນ​ໄຫວ​ບັນຊີ​ຫຼັກ​ຊັບ ຫຼື ບັນຊີ​ເງິນ ທີ່​ຕິດ​ພັນ​ກັບ​ການ​ເຄື່ອນ​ໄຫວ​ວຽກ​ງານ​ຫຼັກ​ຊັບ ເມື່ອສົງໄສ ຫຼື ມີການລະເມີດລະບຽບກົດໝາຍ;
15. ​​ຮຽກເອົາຂໍ້ມູນ, ຄໍາໃຫ້ການ, ເອກະສານ, ຂໍ້ມູນ ແລະ ຫຼັກຖານກ່ຽວກັບການເຄື່ອນໄຫວບັນຊີເງິນຈາກທະນາຄານທຸລະກິດ, ບັນຊີຫຼັກຊັບຈາກບໍລິສັດຫຼັກຊັບ; ທຸລະກໍາການຊື້ຂາຍຫຼັກຊັບຈາກຕະຫຼາດຫຼັກຊັບ, ສູນຮັບຝາກຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ;
16. ສະ​ເໜີ​ປັບ​ປຸງ​ກົງ​ຈັກ​ກ​ານ​ຈັດ​ຕັ້ງ, ແຕ່ງ​ຕັ້ງ, ຍົກ​ຍ້າຍ, ສັບ​ຊ້ອນ, ເລື່ອນ​ຊັ້ນ, ຍ້ອງ​ຍໍ, ປະ​ຕິ​ບັດ​ນະ​ໂຍ​ບາຍ ຫຼື ລົງ​ວິ​ໄນ​ຕໍ່​ພະ​ນັກ​ງານ-ລັດ​ຖະ​ກອນ ຢູ່​ພາຍ​ໃຕ້​ຄວາມ​ຮັບ​ຜິດ​ຊອບຂອງ​ຕົນ ຕາມ​ລະ​ບຽບ​ການ​ກ່ຽວ​ຂ້ອງ;
17. ຄຸ້ມຄອງ-ບໍລິຫານລາຍຮັບ-ລາຍຈ່າຍຂອງຕົນເອງ ຕາມລະບຽບການທີ່ກ່ຽວຂ້ອງ;

18. ນໍາໃຊ້​ສິດ​ອື່ນໆ ຕາມ​ການ​ມອບ​ໝາຍ​ຂອງ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ໝວດ​ທີ 3
ໂຄງ​ປະກອບ​ການຈັດ​ຕັ້ງ
ມາດຕາ  5   ໂຄງ​ປະກອບ​ກົງຈັກ​

​​​ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ປະກອບດ້ວຍ 06 ພະແນກ ດັ່ງ​ນີ້: 
1. ພະ​ແນ​ກຈັດ​ຕັ້ງ ແລະ ບໍລິຫານ;
2. ພະແນ​ກຝຶກ​ອົບຮົມ ແລະ ໂຄສະນາເຜີຍແຜ່;
3. ພະ​ແນ​ກນິຕິ​ກຳ; 
4. ພະ​ແນ​ກຄຸ້ມ​ຄອງ​ການອອກ​ຈຳໜ່າຍຫຼັກ​ຊັບ;
5. ພະ​ແນ​ກຄຸ້ມ​ຄອງ​ສະ​ຖາ​ບັນ​ສື່​ກາງ​ດ້ານ​ຫຼັກ​ຊັບ;
6. ພະ​ແນ​ກຄຸ້ມ​ຄອງ​ຕະຫຼາດ​ຫຼັກ​ຊັບ.
ມາ​ດຕາ  6​   ໂຄງ​ປະກອບ​ບຸກຄະລາ​ກອນ
1. ຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຈໍານວນໜຶ່ງທ່ານ ຖືກ​ແຕ່ງ​ຕັ້ງ, ຍົກຍ້າຍ ແລະ ປົດ​ຕໍາແໜ່​ງ​ ໂດຍ​ນາຍົກລັດຖະມົນຕີ ຕາມການສະເໜີຂອງຮອງປະທານຄະນະກໍາມະການຄຸ້ມຄອງຫຼັກຊັບ ຜູ້ປະຈໍາການ. ຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ມີ​ຖານະ​ທຽບ​ເທົ່າຫົວໜ້າ​ກົມ; ມີຄວາມຮັບຜິດຊອບໂດຍກົງຕໍ່ຄະນະກໍາມະການຄຸ້ມຄອງຫຼັກຊັບກ່ຽວກັບຜົນສໍາເລັດ ແລະ ຂໍ້ຂາດຕົກບົກຜ່ອງຕ່າງໆ ໃນການຈັດຕັ້ງປະຕິບັດຕາມໜ້າທີ່ ແລະ ຂອບເຂດສິດ ທີ່ໄດ້ກໍານົດໄວ້ໃນ ມາດຕາ 3 ແລະ ມາດຕາ 4 ຂອງຂໍ້ຕົກລົງສະບັບນີ້. ຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ເປັນຜູ້ລົງລາຍເຊັນໃນເອກະສານຕ່າງໆຂອງສໍານັກງານຄະນະກໍາມະການຄຸ້ມຄອງຫຼັກຊັບ, ໃນກໍລະນີບໍ່ຢູ່ ຫຼື ໄປເຄື່ຶອນໄຫວວຽກທາງລັດຖະການ ຢູ່ພາຍໃນ ແລະ ຕ່າງປະເທດ, ຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບຕ້ອງມອບສິດ ແລະ ໜ້າທີ່ຊົ່ວຄາວຢ່າງເປັນລາຍລັກອັກສອນ ໃຫ້ຮອງຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບທ່ານໃດໜຶ່ງຮັບຜິດຊອບແທນ ຊຶ່ງຮອງຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບທີ່ຖືກມອບໝາຍນັ້ນ ຕ້ອງລາຍງານຄືນການປະຕິບັດວຽກງານໃນໄລຍະຮັກສາການແທນ ພາຍຫຼັງຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ກັບມາປະຈໍາການ;
2. ຮອງຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຈໍານວນ​ໜຶ່ງ ຖືກ​ແຕ່ງ​ຕັ້ງ, ຍົກຍ້າຍ ແລະ ປົດ​ຕໍາ​ແໜ່​ງ​ ໂດຍຮອງປະທານຄະນະກໍາມະການຄຸ້ມຄອງຫຼັກຊັບ ຜູ້ປະຈໍາການ ຕາມການສະເໜີຂອງຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ. ຮອງຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ມີ​ຖານະ​ທຽບ​ເທົ່າຮອງຫົວໜ້າ​ກົມ ມີຄວາມຮັບຜິດຊອບຊ່ວຍຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ໃນການຊີ້ນໍາ-ນໍາພາວຽກງານລວມຂອງສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ແລະ ລົງເລິກຮັບຜິດຊອບວຽກງານໃດໜຶ່ງ ຕາມການມອບໝາຍຂອງຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ; 
3. ຫົວໜ້າ​ພະ​ແນ​ກ ​ແລະ ຮອງ​ຫົວໜ້າພະ​ແນ​ກ ຖືກແຕ່ງຕັັ້ງ, ຍົກຍ້າຍ ແລະ ປົດຕໍາແໜ່ງ ໂດຍທ່ານຮອງປະທານ ຜູ້ປະຈໍາການຄະນະກໍາມະການຄຸ້ມຄອງຫຼັກຊັບ ຕາມການສະເໜີຂອງຫົວໜ້າສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ;
4. ພະນັກງານ-ລັດຖະກອນ ຈໍານວນໜຶ່ງ ຕາມຄວາມຮຽກຮ້ອງຕ້ອງການທີ່ຈໍາເປັນຂອງວຽກງານໃນແຕ່ລະໄລຍະ. 
ໝວດ​ທີ 4
ໜ້າ​ທີ່ຂອງແຕ່ລະພະ​ແນ​ກ
ມາດຕາ  7   ໜ້າ​ທີ່ຂອງພະ​ແນ​ກຈັດ​ຕັ້ງ ​ແລະ ບໍລິຫານ 
1. ຄົ້ນຄວ້າ ໂດຍປະສານສົມທົບກັບບັນດາພະແນກພາຍໃນ ເພື່ອສ້າງຍຸດທະສາດ, ແຜນງານ-ໂຄງການ, ແຜນດຳເນີນງານ ໄລຍະສັ້ນ ແລະ ໄລຍະຍາວ ຂອງສຳນັກງານຄະນະກຳມະການຄຸ້ມຄອງຫຼັກຊັບ ເພື່ອ​ນຳ​ສະເໜີ​ຂັ້ນ​ເທິງ ​​ພິຈາລະນາ;
2. ຄົ້ນ​ຄວ້າ​ ຂຶ້ນ​ແຜນ ແລະ ສະຫຼຸບສັງລວມແຜນ ລາຍຮັບ-ລາຍ​ຈ່າຍ​ຂອງ​ສໍານັກງານຄະນະກໍາມະການຄຸ້ມຄອງຫຼັກຊັບ ເປັນ​ຕົ້ນ​ແມ່ນ ​ລາຍ​ຈ່າຍ​ພະ​ນັກ​ງານ, ລາຍ​ຈ່າຍກໍ່​ສ້າງ​ພື້ນ​ຖານ​ໂຄງ​ລ່າງ, ເຄື່ອງ​ໃຊ້​ຫ້ອງ​ການ, ປະກອບວັດ​ຖຸ​​ເຕັກ​ນິກ ແລະ ອື່ນໆ ເພື່ອ​ສະ​ເໜີຕໍ່ຄະ​ນະສໍານັກງານຄະນະກໍາມະການຄຸ້ມຄອງຫຼັກຊັບພິ​ຈາ​ລະ​ນາ ໃນ​ແຕ່​ລະ​ໄລ​ຍະ;
3. ຈັດ​ຕັ້ງ​ປະ​ຕິ​ບັດ ແລະ ຕິດ​ຕາມລາຍ​ຈ່າຍ​ພະ​ນັກ​ງານ, ລາຍ​ຈ່າຍ​ບໍ​ລິ​ຫານ ແລະ ອື່ນໆ ຕາມ​​ແຜນ​ງົບ​ປະ​ມານ​ທີ່​ຂັ້ນ​ເທິງ​ຕົກ​ລົງ ແລະ ບໍ​ລິ​ຫານ​ຄັງ​ເງິນ​ສົດ​ໃຫ້​ມີ​ຄວາມ​ປອດ​ໄພ ແລະ ເບີກ​ຈ່າຍ​ຕາມ​ໃບ​ອະ​ນຸ​ມັດ​ຂອງ​ຂັ້ນ​ເທິງ;
4. ຄົ້ນ​ຄວ້າ​ ແລະ ປະສານສົມ​ທົບ​ກັບ​ບັນ​ດາ​ ພະ​ແນກ​ພາຍ​ໃນສໍານັກງານຄະນະກໍາມະການຄຸ້ມຄອງຫຼັກຊັບ ແລະ ພາກ​ສ່ວນກ່ຽວ​ຂ້ອງ ໃນ​ການປັບ​ປຸງ​​ພາລະບົດບາດ ແລະ ກົນ​ໄກ​ການ​ປະ​ຕິ​ບັດ​ວຽກ​ງານ​ພາຍ​ໃນ​ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອ​ສະ​ເໜີ​ຂັ້ນ​ເທິງ ​ພິ​ຈາ​ລະ​ນາ;
5. ຄົ້ນຄວ້າປັບ​ປຸງ ແລະ ພັດທະນາ ວຽກງານເຕັກໂນໂລຊີຂໍ້ມູນຂ່າວສານ ຂອງສໍານັກງານຄະນະກໍາມະການຄຸ້ມຄອງຫຼັກຊັບ;
6. ຄົ້ນຄວ້າ​ຂຶ້ນແຜນ​​ ຄວາມ​ຕ້ອງການ​ຝຶກ​ອົບຮົມ ​ແລະ ​ພັດທະນາພະນັກງານ ຂອງສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອ​ນຳ​ສະເໜີ​ຂັ້ນ​ເທິງ​​ພິຈາລະນາ ໃນ​ແຕ່​ລະ​ໄລ​ຍະ​;
7. ເກັບກໍາ-ສັງລວມສະຖິຕິພະນັກງານຂອງສໍານັກງານຄະນະກໍາມະການຄຸ້ມຄອງຫຼັກຊັບ ຢ່າງເປັນລະບົບ;
8. ຄົ້ນຄວ້າ ແລະ ປະ​ສານ​ກັບ ບັນ​ດາ​ພະ​ແນກ​ພາຍ​ໃນສໍານັກງານຄະນະກໍາມະການຄຸ້ມຄອງຫຼັກຊັບ ແລະ ພາກ​ສ່ວນ​ກ່ຽວ​ຂ້ອງ ໃນ​ການສ້າງແຜນການຮ່ວມມືກັບສາກົນໃນຂອບການຮ່ວມມືສອງຝ່າຍ, ຫຼາຍຝ່າຍ ແລະ ອົງການຈັດຕັ້ງສາກົນ ເພື່ອ​ຍາດ​ແຍ່ງ​ທຶນ​ຮອນ ແລະ ​ເຕັກ​ນິກວິ​ຊາ​ການໃນ​ວຽກ​ງານຫຼັກ​ຊັບ ພ້ອມທັງດໍາເນີນການຈັດຕັ້ງປະຕິບັດວຽກງານດັ່ງກ່າວ ໃນແຕ່ລະໄລຍະ;
9. ຕິດ​ຕາມ-ສັງ​ລວມ ແລະ ປົກ​ປັກ​ຮັກ​ສາ​ຊັບ​ສິນລວມ​ຂອງ​ສໍານັກງານຄະນະກໍາມະການຄຸ້ມຄອງຫຼັກຊັບ ໃຫ້​ມີ​ຄວາມ​ປອດ​ໄພ, ຄວາມ​ເປັນ​ລະ​ບຽບ​ຮຽບ​ຮ້ອຍ ແລະ ສະ​ອາດ​ຈົບ​ງາມ;
10. ຮັບຜິດຊອບວຽກ​ເລຂານຸການຂອງສໍານັກງານຄະນະກໍາມະການຄຸ້ມຄອງຫຼັກຊັບ, ວຽກສະຫຼຸບ ສັງ​ລວມການ​ເຄື່ອນ​ໄຫວ​ວຽກງານ​ຂອງສໍານັກງານຄະນະກໍາມະການຄຸ້ມຄອງຫຼັກຊັບ ປະຈຳ​ເດືອນ, ​ໄຕມາດ, ຫົກເດືອນຕົ້ນປີ ແລະ ປະຈໍາປີ;
11. ຄົ້ນຄວ້າ ແລະ ປະສານສົມທົບກັບ ບັນດາພະແນກພາຍໃນສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອສ້າງ ແລະ ປັບປຸງຄູ່ມືການປະຕິບັດວຽກງານຂອງສໍານັກງານຄະນະກໍາມະການຄຸ້ມຄອງຫຼັກຊັບ ແລະ ຂອງພະແນກຕົນ ເພື່ອສະເໜີຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາ;
12. ສະຫຼຸບລາຍງານການເຄື່ອນໄຫວວຽກງານຂອງພະ​ແນກ ແລະ ຂຶ້ນ​ແຜນ​ການ​ເຄື່ອນ​ໄຫວໃນແຕ່ລະໄລຍະ;
13. ຄົ້ນຄວ້າ ສ້າງ ແລະ ປັບປຸງ ຄໍາແນະນໍາການປະຕິບັດວຽກງານຂອງພະແນກ ເພື່ອສະເໜີຕໍ່ຄະ ນະສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາ;
14. ປະຕິບັດໜ້າທີ່ອື່ນໆ ຕາມການມອບໝາຍຂອງ ຄະ​ນະສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  8   ໜ້າ​ທີ່​ຂອງພະແນ​ກ​ຝຶກອົບຮົມ ແລະ ໂຄສະນາ​ເຜີຍ​ແຜ່ 
1. ຄົ້ນຄວ້າ ​​ແຜນການ, ເນື້ອ​ໃນ ​ແລະ ຮູບ​ການ ​ໃນ​ການຝຶ​ກ​​ອົບຮົມ ແລະ ໂຄ​ສະ​ນາ​​ເຜີຍ​ແຜ່ນິຕິກໍາກ່ຽວ​ກັບວຽກ​ງານ​ຫຼັກ​ຊັບ;
2. ປະສານສົມທົບກັບບັນດາພະແນກພາຍໃນສໍານັກງານຄະນະກໍາມະການຄຸ້ມຄອງຫຼັກຊັບ ແລະ ພາກສ່ວນກ່ຽວຂ້ອງ ເພື່ອກະກຽມດ້ານເນື້ອໃນ, ສະຖານທີ່, ງົບປະມານ ແລະ ສິ່ງອໍານວຍຄວາມສະດວກດ້ານຕ່າງໆໃນການຈັດຝຶກອົບຮົມ, ໂຄສະນາເຜີຍແຜ່ ກົດໝາຍ ແລະ ລະບຽບການທີ່ກ່ຽວຂ້ອງ, ໃຫ້ຄວາມຮູ້ກ່ຽວກັບວຽກງານຫຼັກຊັບໃຫ້ແກ່ບັນດາກະຊວງ, ການຈັດຕັ້ງທັງພາກລັດ ແລະ ເອກະຊົນ, ສະຖາບັນການສຶກສາ ແລະ ພາກສ່ວນອື່ນໆ; 
3. ຄົ້ນຄວ້າ ສ້າງ ແລະ ອອກແບບ ເນື້ອໃນລາຍການໂທລະພາບ, ວິທະຍຸ, ສື່ສິ່ງພິມ ແລະ ອື່ນໆ ເພື່ອເປັນການໂຄສະນາເຜີຍແຜ່ໃຫ້ຄວາມຮູ້ແກ່ມວນຊົນ ແລະ ພາກສ່ວນອື່ນທີ່ກ່ຽວຂ້ອງ; 
4. ຄົ້ນຄວ້າ ສ້າງ ແລະ ປັບປຸງ ລະບຽບການຄຸ້ມຄອງຫ້ອງສະໝຸດຂອງສໍານັກງານຄະນະກໍາມະການຄຸ້ມຄອງຫຼັກຊັບ; ຈັດຫາປຶ້ມ​, ຂໍ້ມູນຂ່າວສານ, ເອກະສານ ​ໃຫ້​ມີ​ຫຼາກ​ຫຼາຍ ເພື່ອ​ຮັບໃຊ້ການ​ສຶກ​ສາ​ຮຽນ​ຮູ້ໃນວຽກງານຫຼັກຊັບ ພ້ອມທັງບັນທຶກ, ຂຶ້ນທະບຽນ ແລະ ຈັດປະເພດຂອງປື້ມ, ຂໍ້ມູນຂ່າວສານ ແລະ ເອກະສານ ຢ່າງເປັນລະບົບ ແລະ ຖືກຕ້ອງຕາມຫຼັກວິຊາການ;
5. ຄົ້ນຄວ້າ ສ້າງ ແລະ ປັບປຸງ ຄູ່ມືການປະຕິບັດວຽກງານຂອງພະແນກ ເພື່ອສະເໜີຕໍ່ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາ;
6. ສະຫຼຸບ ແລະ ຕີລາຄາ ກ່ຽວກັບການເຄື່ອນໄຫວວຽກງານຝຶກອົບຮົມ ແລະ ໂຄສະນາເຜີຍແຜ່ ເພື່ອລາຍງານຕໍ່ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພ້ອມທັງຂຶ້ນ​ແຜນ​ການ​ເຄື່ອນ​ໄຫວວຽກງານຂອງພະແນກ ໃນແຕ່ລະໄລຍະ;
7. ປະຕິບັດໜ້າທີ່ອື່ນໆ ຕາມການມອບໝາຍຂອງຄະ​ນະສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  9   ໜ້າ​ທີ່​ຂອງພະ​ແນ​ກນິຕິ​ກຳ
1. ປະ​ສານ​ສົມ​ທົບ​ກັບ​ ບັນ​ດາ​ພະ​ແນກ​ພາຍ​ໃນ ​ສຳ​ນັກ​ງານຄະນະກໍາມະການຄຸ້ມຄອງຫຼັກຊັບ ແລະ ພາກ​ສ່ວນ​ກ່ຽວ​ຂ້ອງ​ ເພື່ອຄົ້ນ​ຄວ້າ ສ້າງ ແລະ ປັບປຸງນິຕິກໍາກ່ຽວກັບວຽກງານຫຼັກຊັບ ໃນແຕ່ລະໄລຍະ;
2. ເຜີຍແຜ່ ກົດໝາຍ ແລະ ນິຕິກໍາກ່ຽວກັບວຽກງານຫຼັກຊັບໃຫ້ແກ່ ມວນຊົນ ແລະ ພາກສ່ວນອື່ນທີ່ກ່ຽວຂ້ອງ; 
3. ຄົ້ນຄວ້າ ສ້າງແຜນການ, ກົນໄກ ແລະ ດໍາເນີນການສືບສວນ-ສອບສວນກ່ຽວກັບວຽກງານຫຼັກຊັບ ພ້ອມທັງສະຫຼຸບສັງລວມ ແລະ ລາຍງານ ຜົນການສືບສວນ-ສອບສວນ ໃຫ້ຂັ້ນເທິງພິຈາລະນາ; 
4. ຄົ້ນຄວ້າສ້າງພະນັກງານສືບສວນ-ສອບສວນກ່ຽວກັບວຽກງານຫຼັກຊັບ;
5. ຄົ້ນຄວ້າ ແລະ ສັງລວມຂໍ້ມູນ ກ່ຽວກັບກໍລະນີການລະເມີດກົດໝາຍ ແລະ ລະບຽບການທີ່ກ່ຽວຂ້ອງໃນຂົງເຂດວຽກງານຫຼັກຊັບ ສະເໜີຂັ້ນເທິງພິຈາລະນາ ອອກມາດຕະການທາງບໍລິຫານ ຫຼື ສະໜອງໃຫ້ແກ່ເຈົ້າໜ້າທີ່ກ່ຽວຂ້ອງ ເພື່ອດໍາເນີນຕາມຂະບວນການຍຸຕິທໍາ ພ້ອມທັງຕິດຕາມ, ຊຸກຍູ້ ແລະ ລາຍງານຜົນການຈັດຕັ້ງປະຕິບັດມາດຕະການຕໍ່ຜູ້ລະເມີດຕໍ່ຂັ້ນເທິງ ເພື່ອຊາບ;
6. ຮັບ ແລະ ຄົ້ນຄວ້າ ຄໍາຮ້ອງທຸກ ຈາກມວນຊົນກ່ຽວຂ້ອງກັບວຽກງານຫຼັກຊັບ ພ້ອມທັງສະເໜີ ວິທີການແກ້ໄຂ​ຕໍ່​ຂັ້ນ​ເທິງ ​ພິ​ຈາ​ລະ​ນາ;
7. ຄົ້ນຄວ້າ ແລະ ປະກອບຄໍາເຫັນຕໍ່ກັບນິຕິກໍາຂອງພາກສ່ວນຕ່າງໆທີ່​ຕິດ​ພັນ​ກັບ​ວຽກງານຫຼັກຊັບ ເພື່ອສະເໜີຕໍ່ຂັ້ນເທິງ ພິຈາລະນາ;
8. ປົກປັກຮັກສາຂໍ້ມູນ ແລະ ສໍານວນເອກະສານຂອງບຸກຄົນ, ນິຕິບຸກຄົນ, ການຈັດຕັ້ງ ແລະ ຜູ້ລົງທຶນທັງພາຍໃນ ແລະ ຕ່າງປະເທດ ທີ່ເຄື່ອນໄຫວກ່ຽວກັບວຽກງານຫຼັກຊັບທີ່ຢູ່ພາຍໃຕ້ການຄຸ້ມຄອງຂອງຕົນ ໃຫ້ມີຄວາມປອດໄພ;
9. ຄົ້ນຄວ້າ ສ້າງ ແລະ ປັບປຸງ ຄູ່ມືການປະຕິບັດວຽກງານຂອງພະແນກ ເພື່ອສະເໜີຕໍ່ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາ;
10. ດໍາເນີນການກວດກາກ່ອນ ແລະ ຫຼັງການເບີກຈ່າຍ, ການສັ່ງຈ່າຍ ແລະ ການຮັບເງິນເຂົ້າຄັງ ໃນການບໍລິຫານງົບປະມານຂອງສໍານັກງານຄະນະກໍາມະການຄຸ້ມຄອງຫຼັກຊັບ ຕ້ອງໄດ້ຮັບການກວດກາຢັ້ງຢືນຜ່ານບັນຊີຖືກຕ້ອງ ໂດຍມີລາຍເຊັນຂອງຜູ້ກວດກາພາຍໃນ;
11. ຕິດຕາມ ແລະ ກວດກາການຈັດຕັ້ງປະຕິບັດລາຍຮັບ-ລາຍຈ່າຍຕ່າງໆຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ໃຫ້ຖືກຕ້ອງຕາມລະບຽບການ ພ້ອມທັງສະຫຼຸບລາຍງານ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ກົມກວດກາພາຍໃນ, ທະນາຄານແຫ່ງ ສປປ ລາວ ຕາມລະບຽບການທີ່ ທະນາ ຄານແຫ່ງ ສປປ ລາວ ກຳນົດແຕ່ລະໄລຍະ;
12. ສະຫຼຸບ ແລະ ຕີລາຄາກ່ຽວກັບການເຄື່ອນໄຫວວຽກງານນິຕິກໍາ ເພື່ອລາຍງານຕໍ່ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພ້ອມທັງຂຶ້ນ​ແຜນ​ການ​ເຄື່ອນ​ໄຫວວຽກງານຂອງພະແນກ ແຕ່ລະໄລຍະ; 
13. ປະຕິບັດໜ້າທີ່ອື່ນໆ ຕາມການມອບໝາຍຂອງ ​ຄະ​ນະສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  10   ໜ້າ​ທີ່ຂອງພະ​ແນ​ກຄຸ້ມ​ຄອງ​ການອອກ​ຈຳໜ່າຍ​ຫຼັກ​ຊັບ
1. ຄົ້ນຄວ້າ, ຊຸກຍູ້ ແລະ ສົ່ງເສີມບໍລິສັດທີ່ເປັນເປົ້າໝາຍໃນການອອກຈໍາໜ່າຍຫຼັກຊັບ ພ້ອມທັງມີການເລືອກເຟັ້ນ, ລົງເກັບກໍາຂໍ້ມູນ, ວິເຄາະຂໍ້ມູນ, ປັບປຸງເງື່ອນໄຂ, ສ້າງຄວາມເຂັ້ມແຂງ ແລະ ສ້າງບັນຊີບໍລິສັດທີ່ຈະເປັນເປົ້າໝາຍໃນການອອກຈໍາໜ່າຍຫຼັກຊັບ;
2. ຄົ້ນຄວ້າກ່ຽວກັບການສະເໜີຂໍອອກຈໍາໜ່າຍຫຼັກຊັບ ເປັນຕົ້ນແມ່ນ ຮຸ້ນ, ຮຸ້ນກູ້, ພັນທະບັດລັດ ຖະບານ, ໜ່ວຍລົງທຶນ, ອານຸພັນ ແລະ ຫຼັກຊັບປະເພດອື່ນ ຕາມການກໍານົດຂອງຄະນະກໍາມະການຄຸ້ມຄອງຫຼັກຊັບ ພ້ອມທັງຕິດຕາມ ແລະ ກວດກາການຈັດຕັ້ງປະຕິບັດ ໃຫ້ສອດຄ່ອງຕາມລະບຽບການ;
3. ຄົ້ນຄວ້າການສະເໜີອອກຈໍາໜ່າຍຫຼັກຊັບ, ໂຈະຊົ່ວຄາວ ຫຼື ຍົກເລີກການອອກຈໍາໜ່າຍຫຼັກຊັບ ຕາມທີ່ໄດ້ກໍານົດໄວ້ໃນກົດໝາຍ ແລະ ລະບຽບການທີ່ກ່ຽວຂ້ອງ;
4. ຕິດຕາມ ແລະ ກວດກາການເຄື່ອນໄຫວຂອງບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ ເປັນຕົ້ນແມ່ນການນໍາໃຊ້ທຶນທີ່ລະດົມໄດ້, ການຊໍາລະດອກເບ້ຍ ແລະ ຕົ້ນທຶນຂອງຮຸ້ນກູ້, ການໄຖ່ຖອນໜ່ວຍລົງທຶນ, ການຈ່າຍປັນຜົນ ແລະ ຜົນຕອບແທນຈາກໜ່ວຍລົງທຶນ ລວມທັງການຈັດຕັ້ງປະຕິບັດ ກົດໝາຍ ແລະ ລະບຽບການທີ່ກ່ຽວຂ້ອງ;
5. ຕິດຕາມ ແລະ ກວດກາການຖອນການຈົດທະບຽນຂອງບໍລິສັດຈົດທະບຽນ;
6. ຕິດຕາມການເຄື່ອນໄຫວວຽກງານຂອງບໍລິສັດຈົດທະບຽນ ເປັນຕົ້ນແມ່ນການເຄື່ອນໄຫວຂອງສະພາບໍລິຫານ, ການຈັດຕັ້ງກອງປະຊຸມ ຜູ້ຖືຮຸ້ນ, ຜູ້ຖືຮຸ້ນກູ້, ຜູ້ຖືໜ່ວຍລົງທຶນ ແລະ ການປະເມີນການຈັດຕັ້ງປະຕິບັດວຽກງານການຄຸ້ມຄອງບໍລິຫານສໍາລັບບໍລິສັດຈົດທະບຽນ;
7. ຄົ້ນຄວ້າ ສ້າງ ແລະ ປັບປຸງ ຄູ່ມືການປະຕິບັດວຽກງານຂອງພະແນກ ເພື່ອສະເໜີຕໍ່ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາ;
8. ສະຫຼຸບ ແລະ ຕີລາຄາ ກ່ຽວກັບການເຄື່ອນໄຫວວຽກງານຄຸ້ມຄອງການອອກຈໍາໜ່າຍຫຼັກຊັບ ເພື່ອລາຍງານຕໍ່ ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພ້ອມທັງຂຶ້ນ​ແຜນ​ການ​ເຄື່ອນ​ໄຫວວຽກງານຂອງພະແນກ ໃນແຕ່ລະໄລຍະ;
9. ປະຕິບັດໜ້າທີ່ອື່ນໆ ຕາມການມອບໝາຍຂອງ ຄະ​ນະສໍານັກງານຄະນະກໍາມະການຄຸ້ມຄອງຫຼັກຊັບ. 
ມາດຕາ  11   ໜ້າ​ທີ່ຂອງພະ​ແນ​ກຄຸ້ມ​ຄອງ​ສະ​ຖາ​ບັນ​ສື່​ກາງ​ດ້ານ​ຫຼັກ​ຊັບ
1. ຄົ້ນຄວ້າ ການ​ສະ​ເໜີ ຂໍອະນຸຍາດ, ໂຈະຊົ່ວຄາວ ແລະ ຖອນ​ໃບອະນຸຍາດການດໍາເນີນທຸລະກິດຂອງບໍລິສັດຫຼັກຊັບ, ສາຂາ ແລະ ໜ່ວຍບໍລິການຂອງບໍລິສັດຫຼັກຊັບ ແລະ ບໍລິສັດບໍລິຫານກອງທຶນເພື່ອການລົງທຶນ ລວມທັງການຂໍຮັບຮອງຫ້ອງການຜູ້ຕາງໜ້າຂອງບໍລິສັດຫຼັກຊັບຕ່າງປະເທດ; 
2. ຕິດຕາມ ແລະ ກວດກາການເຄື່ອນໄຫວຂອງສະຖາບັນສື່ກາງດ້ານຫຼັກຊັບ ໃນການຈັດຕັ້ງປະຕິ ບັດກົດໝາຍ ແລະ ລະບຽບການທີ່ກ່ຽວຂ້ອງ;
3. ຄົ້ນຄວ້າ ການ​ສະ​ເໜີ ຂໍອະນຸຍາດ, ໂຈະຊົ່ວຄາວ ແລະ ຖອນ​ໃບຮັບຮອງການເຄື່ອນໄຫວທຸລະກິດຂອງ ບໍລິສັດປະເມີນມູນຄ່າຊັບສິນ, ທະນາຄານດູແລຊັບສິນ,​ ບໍລິສັດກວດສອບ, ບໍລິສັດຈັດລໍາດັບຄວາມໜ້າເຊື່ອຖື, ຕົວແທນຜູ້ຖືຮຸ້ນກູ້ ແລະ ພັນທະບັດລັດຖະບານ;
4. ຄົ້ນຄວ້າ ການສະເໜີອອກ ຫຼື ຖອນໃບຢັ້ງຢືນນັກວິຊາຊີບທຸລະກິດຫຼັກຊັບ, ປະກອບຄໍາເຫັນຕໍ່ການຂໍສ້າງຕັ້ງສະມາຄົມວຽກງານຫຼັກຊັບ ເພື່ອສະເໜີໃຫ້ພາກສ່ວນກ່ຽວຂ້ອງອະນຸມັດສ້າງຕັ້ງ ພ້ອມທັງຕິດ ຕາມ ແລະ ກວດກາການເຄື່ອນໄຫວຂອງ ນັກວິຊາຊີບທຸລະກິດຫຼັກຊັບ ແລະ ສະມາຄົມວຽກງານຫຼັກຊັບ;
5. ຄົ້ນຄວ້າ ສ້າງ ແລະ ປັບປຸງ ຄູ່ມືການປະຕິບັດວຽກງານຂອງພະແນກ ເພື່ອສະເໜີຕໍ່ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາ;
6. ສະຫຼຸບ ແລະ ຕີລາຄາກ່ຽວກັບວຽກງານຄຸ້ມຄອງສະຖາບັນສື່ກາງດ້ານຫຼັກຊັບ ເພື່ອລາຍງານຕໍ່ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພ້ອມທັງຂຶ້ນ​ແຜນ​ການ​ເຄື່ອນ​ໄຫວວຽກງານຂອງພະແນກ ໃນແຕ່ລະໄລຍະ;
7. ປະຕິບັດໜ້າທີ່ອື່ນໆ ຕາມການມອບໝາຍຂອງ ຄະນະສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  12   ໜ້າ​ທີ່ຂອງພະ​ແນ​ກຄຸ້ມ​ຄອງ​ຕະຫຼາດ​ຫຼັກ​ຊັບ
1. ຄົ້ນ​ຄວ້າ ການ​ສະ​ເໜີ ຂໍອະນຸຍາດ, ໂຈະຊົ່ວຄາວ ແລະ ຍຸບເລີກການ​​ດໍາເນີນທຸລະກິດຂອງ ຕະຫຼາດ​ຫຼັກ​ຊັບ ແລະ ສູນຮັບຝາກຫຼັກຊັບ;
2. ຕິດຕາມ ແລະ ກວດກາການເຄື່ອນໄຫວຂອງ ຕະຫຼາດຫຼັກຊັບ ແລະ ສູນຮັບຝາກຫຼັກຊັບ ໃນ ການຈັດຕັ້ງປະຕິບັດກົດໝາຍ ແລະ ລະບຽບການທີ່ກ່ຽວຂ້ອງ;
3. ຄົ້ນຄວ້າສ້າງ, ປັບປຸງກົນໄກ ແລະ ລະບົບຕິດຕາມການຊື້ຂາຍຫຼັກຊັບ ພ້ອມທັງລາຍງານສະພາບການຊື້ຂາຍຫຼັກຊັບໃຫ້ຂັ້ນເທິງຊາບ ໃນແຕ່ລະໄລຍະ;
4. ຕິດຕາມ ແລະ ສັງລວມການຊື້ຂາຍຫຼັກຊັບຢູ່ຕະຫຼາດຫຼັກຊັບ ເພື່ອລາຍງານຕໍ່ຂັ້ນເທິງ;
5. ຄົ້ນຄວ້າ ສ້າງ ແລະ ພັດທະນາ ຖານຂໍ້ມູນກ່ຽວກັບການຊື້ຂາຍຫຼັກຊັບ ແລະ ພັນທະບັດລັດຖະ ບານ;
6. ຄົ້ນຄວ້າການສະເໜີຂໍໂຈະການຊື້ຂາຍຫຼັກຊັບ, ການປັບປຸງ ຫຼື ປ່ຽນແປງກົນໄກການຊື້ ຂາຍຫຼັກຊັບ;
7. ຄົ້ນຄວ້າ ສ້າງ ແລະ ພັດທະນາ ຜະລິດຕະພັນຫຼັກຊັບ ແລະ ພື້ນຖານໂຄງລ່າງຂອງ ຕະຫຼາດຫຼັກຊັບ ແລະ ສູນຮັບຝາກຫຼັກຊັບ;
8. ຄົ້ນຄວ້າ ສ້າງ ແລະ ປັບປຸງ ຄໍາແນະນໍາການປະຕິບັດວຽກງານຂອງພະແນກ ເພື່ອສະເໜີຕໍ່ຄະ ນະສໍານັກງານຄະນະກໍາມະການຄຸ້ມຄອງຫຼັກຊັບ ພິຈາລະນາ;
9. ສະຫຼຸບ ແລະ ຕີລາຄາກ່ຽວກັບການເຄື່ອນໄຫວວຽກງານຄຸ້ມຄອງຕະຫຼາດຫຼັກຊັບ ເພື່ອລາຍງານຕໍ່ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ພ້ອມທັງຂຶ້ນ​ແຜນ​ການ​ເຄື່ອນ​ໄຫວວຽກງານຂອງພະແນກ ໃນແຕ່ລະໄລຍະ;
10. ປະຕິບັດໜ້າທີ່ອື່ນໆ ຕາມການມອບໝາຍຂອງ ຄະນະສໍານັກງານຄະນະກໍາມະການຄຸ້ມຄອງຫຼັກຊັບ.
ໝວດທີ 5
​ຫຼັກການ ​ແລະ ແບບ​ແຜນ​ວິທີ​​ເຮັດ​ວຽກ
ມາດຕາ  13   ຫຼັກການ
ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ​ເຄື່ອນ​ໄຫວ​ວຽກ​ງານ​ຕາມ​ຫຼັກການ​ລວມສູນ​ປະຊາທິປະ​ໄຕ, ປຶກສາ​ຫາລື ​ແລະ ຕົກລົງ​ວຽກ​ງານ​ເປັນ​ໝູ່​ຄະນະ, ​ແບ່ງ​ວຽກ​​ໃຫ້​ບຸກຄົນ​ຮັບ​ຜິດ​ຊອບຢ່າ​ງຈະ​ແຈ້ງປະຕິບັດ​ລະບອບ​ຫົວໜ້າດຽວບົນ​ພື້ນຖານ​​ເສີມ​ຂະຫຍາຍ​ຫົວຄິດ​ປະດິດ​ສ້າງ ​ແລະ ຄວາມ​ຮັບ​ຜິດ​ຊອບ​ຂອງ​ພະນັກງານ.
ມາດຕາ  14   ແບບ​ແຜນ​ວິທີ​​ເຮັດ​ວຽກ
ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ປະຕິບັດແບບ​ແຜນ​ວິທີ​​ເຮັດ​ວຽກຕາມ​ແຜນງານ, ໂຄງ ການ ​ແລະ ​ແຜນ​ການ​ເຄື່ອນ​ໄຫວ​ລະອຽດ, ມີ​ການ​ສະຫຼຸບ​, ກວດກາ, ຕີ​ລາຄາ ແລະ ຖອດ​ຖອນ​ບົດຮຽນ​ປະ​ຈໍາ​ ອາທິດ, ເດືອ​ນ, ​ໄຕ​ມາດ, ຫົກ​ເດືອນຕົ້ນ​ປີ ​ແລະ ປະ​ຈໍາປີ; ປະສານ​ສົມທົບ​ກັບ​ ພາກສ່ວນ​ກ່ຽວຂ້ອງທັງ​ພາຍ​ໃນ ​ແລະ​ ພາຍ​ນອກ ​ເພື່ອ​ຮັບປະກັນ​​​ການ​ເຄື່ອນ​ໄຫວວຽກ​ງານຂອງສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ​​ໃຫ້ຖືກຕ້ອງ​ຕາມ​ທິດ​ຊີ້​ນໍາ​ຂອງຄະນະກຳມະການຄຸ້ມຄອງຫຼັກຊັບ, ແນວທາງ​ແຜນ​ນະ​ໂຍບາຍ​ຂ​ອງພັກ ແລະ ລະບຽບ​ກົດໝາ​ຍຂ​ອງລັດ ຢ່າງ​ມີ​ປະສິດ​ທິ​​ຜົນ; ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ; ປະສານ​ສົມທົບ​ວຽກ​ງານ​ຂອງ​ຕົນ​ຕາມ​ສາຍຕັ້ງ ​ແລະ​ ສາຍ​ຂວາງ ​ເພື່ອ​ຄວາມ​ເປັນ​ເອກະ​ພາບ​ທາງ​ດ້ານ​ວຽກງານກ່ອນ​ຈະ​ຈັດຕັ້ງປະຕິບັດ.
ໝວດ​ທີ 6
ງົບປະມານ, ເຄື່ອງໝາຍ ແລະ ຕາ​ປະ​ທັບ​
ມາດຕາ  15   ງົບປະມານ
ງົບປະມານໃນການເຄື່ອນໄຫວວຽກງານ, ປະກອບວັດຖຸເຕັກນິກ, ກໍ່ສ້າງພື້ນຖານໂຄງລ່າງ ແລະ ຍົກລະດັບບຸກຄະລາກອນຂອງ ສຳນັກງານຄະນະກຳມະການຄຸ້ມຄອງຫຼັກຊັບແມ່ນທະນາຄານແຫ່ງ ສປປ ລາວ ເປັນຜູ້ຮັບຜິດຊອບ. 
ລາຍຮັບທີ່ໄດ້ຈາກການເຄື່ອນໄຫວວຽກງານຄຸ້ມຄອງຫຼັກຊັບ ຂອງ​ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ໃຫ້ເອົາເຂົ້າ​ເປັນລາຍຮັບຂອງທະນາຄານແຫ່ງ ສປປ ລາວ.
ມາດຕາ  16   ເຄື່ອງໝາຍ ແລະ ຕາ​ປະ​ທັບ
ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບມີ​ຕາ​ປະ​ທັບ ແລະ ເຄື່ອງໝາຍ​​ເປັນ​ຂອງ​ຕົນ​ເອງ ​ເພື່ອ​ນຳ​ໃຊ້​ໃນການ​ເຄື່ອນ​ໄຫວ​ວຽກ​ງານ​ທາງ​ລັດຖະການຂອງ​ຕົນ. 
ໝວດ​ທີ 7
ບົດ​ບັນ​ຍັດ​ສຸດ​ທ້າຍ
ມາດຕາ  17   ການຈັດ​ຕັ້ງ​ປະຕິບັດ
​ຄະນະກໍາມະການຄຸ້ມຄອງຫຼັກຊັບ, ທະນາຄານ​ແຫ່ງ ສປປ ລາວ, ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ແລະ ​ພາກສ່ວນ​ກ່ຽວຂ້ອງ ຈົ່ງ​ຮັບ​ຮູ້ ແລະ ຈັດ​ຕັ້ງປະຕິບັດ ​ຂໍ້​ຕົກລົງ​ສະບັບ​ນີ້ ​ໃຫ້​ໄດ້​ຮັບ​ຜົນ​ດີ.

ມາດຕາ  18   ຜົນ​ສັກສິດ
​ຂໍ້​ຕົກລົງ​ສະບັບ​ນີ້ ​ມີ​ຜົນ​ສັກສິດ​ນັບ​ແຕ່​ວັນ​ລົງ​ລາຍ​ເຊັນ​ເປັນ​ຕົ້ນ​ໄປ ແລະ ໃຊ້​ປ່ຽນ​ແທນຂໍ້​​ຕົກລົງ​ວ່າ​ດ້ວຍ​ການ​ຈັດ​​ຕັ້ງ​ ​ແລະ ການ​ເຄື່ອນ​ໄຫວ​ຂອງ​ສໍານັກງານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ສະບັບເລກທີ​ 013/ຄຄຊ, ລົງວັນທີ 17 ທັນວາ 2013. ທຸກນິຕິກໍາທີ່ຂັດກັບຂໍ້ຕົກລົງສະບັບນີ້ ແມ່ນຖືກຍົກເລີກ. 
                                                                          ປະທານຄະນະ​ກໍາມະການ​ຄຸ້ມ​ຄອງ​ຫຼັກ​ຊັບ

